
రాధామాధవసంవాదము











	గీ.	
వదియె చతురంగబలములై యతిశయిల్ల, మొల్లమై యున్నవ్రేపల్లె నల్లుకొన్న

ఫలితవనములు కోటలై పరిఢవిల్లు, నందుఁ జెలువొందు నందుఁ డానంద మొంది.

	క.	
ఒకపశువుఁ బ్రోచువానికి, సకలఫలంబులును గల్గు సంతతమును కో

టకు మించు పశుగణంబులఁ, బ్రకటంబుగఁ బ్రోచు నతనిఫల మే మందున్.

	గీ.	
అతని పుణ్యంబుననొ లేక యతనిపుణ్య, పత్నియగు యశోదాదేవి భాగ్యముననొ

కృష్ణుఁ డుదయించె వారి కింకేమి తెలుప, జలజనయనునిభక్తవాత్సల్యమహిమ.

	చ.	
చిగురులపాదము ల్కళలఁజిల్కెడు వ్రేళ్ళు నొయారిపిక్కలున్

జిగితొడ లందపుంబిఱుఁదుఁ జెన్నగుబొజ్జ వెడందఱొమ్ము బా

గగుకరము ల్నునుంగళము నద్దపుఁజెక్కులు నవ్వుమోము తే

టగుకనుదోయి ముద్దుగురియన్ బెరిఁగెన్ హరి యందు బాలుఁడై.

	సీ.	
పట్టాభియోగసౌభాగ్యము ల్దిలకించి, నందుండు సంతతానంద మొందఁ

దొట్రుపల్కులు ముద్దుదొలఁకునవ్వులు గాంచి, మురిసి యశోద సమ్మోద మంద

నవమోహనాంగసౌందర్యంబు భావించి, పసిగాఁపుగుబ్బెతల్ పైఁబడంగఁ

బూటపూటకు వృద్ధి బొందురూపముఁ జూచి, జను లెల్ల నాశ్చర్యమునఁ జెలంగఁ



	 







	గీ.	
దలిరువలె గోమునై మొగ్గవలెను సోగ, యై యలరువలె మృదువునై కాయవలెను

బెక్కువై పండువలె నెఱచొక్క మగుచుఁ, దేనెవలెఁ దేటయై శౌరి తేజరిల్లె.

	ఉ.	
అప్పుడు లేఁతప్రాయమున నాడుచు నందునిముద్దుఁ జెల్లెలౌ

కప్పురగంధి రాధ యనుకన్నియ యొక్కయనామధేయుఁ భి

న్నప్పుడె పెండ్లియాడి మగఁడం చని చూడదు వాని వాఁడు నా

యొప్పులకుప్పఁ గన్గొనఁగ నోడును వ్రీడను గొల్లవెఱ్ఱిచేన్.

	క.	
వెన్నెలను జలువ పుట్టిన, చెన్నునఁ బువ్వులను దావి చెలఁగినరీతిన్

గన్నియసకలాంగంబులఁ, దిన్నఁగ నొకవింత వొడమె దినదినమునకున్.

	క.	
వనిత తనుఁదానె చూచుక, తనలో దా నుస్సు రను వితాకై తనకున్

దనసొగసుకుఁ దనముచ్చట, కనువైనప్రియుండు లేని యారాటమునన్.

	క.	
తొల్లి తప మేమి చేసెనొ, కొల్లగఁ బసిబాలుఁ డైన

గోపాలునితో

మల్లాడుచు నెల్లప్పుడు, చెల్లాటల నుండు రాధ జిలిబిలి తమిచేన్.

	క.	
బాలుఁ డగు శౌరి నెత్తుక, హేలాగతి ముద్దులాడు నేప్రొద్దు వృథా

కాలక్షేపంబునకును, జాలక రాధాలతాంగి చాలవిరాళిన్.

					వర్గం: 	అచ్చుదిద్దబడినవి




				

			
			
		

		
			

		 ఈ పేజీలో చివరి మార్పు 1 ఫిబ్రవరి 2022న 09:48కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

